
ARHOLIAD AELODAETH GYFLAWN
4 Hydref 2014

PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o ran o erthygl yn Y Faner Newydd
Darn 2 – addasiad o ran o’r rhagymadrodd i gyfrol Christine James, Cerddi Gwenallt
Rhaid dilyn unrhyw gyfarwyddiadau sydd ar y papur
Carai'r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.

Darn 1

Anhwylder Straen wedi Trawma

Yn rhy aml, yn ein byd ni, mae pethau’n digwydd sy’n niweidio’r meddwl, weithiau am gyfnod byr, ond weithiau’n barhaol.  Un o’r rheiny yw anhwylder straen wedi trawma, sef salwch nerfol difrifol sy’n gyfuniad o adweithiau sy’n digwydd ar ôl i’r meddwl neu’r corff ddioddef anaf.  Gall effeithio ar un o bob pedwar person sydd wedi bod yn dyst i ddigwyddiad trychinebus neu sydd wedi dioddef straen eithafol am gyfnod, a gall barhau am oes. 

Bydd y dioddefydd yn cael trafferth i ymdopi ac i fyw bywyd normal, boed ynghwsg neu ar ddihun.  Yn ei gwsg, bydd yn ail-fyw’r digwyddiad a bydd yn cael hunllefau.  Ar ddihun, bydd yn cael trafferth canolbwyntio a bydd yn gorymateb i’r peth lleiaf, a gall gael ei lethu’n llwyr ar adegau, gan arwain at gyfnodau mewn ysbyty meddwl.  Hyn oll er bod y digwyddiad ei hun, o bosib, ddegawdau’n ôl. Er bod llawer yn gwella, gall y clwyfau fod mor ddwfn fel nad oes gwella arnynt.

Go brin bod sefyllfa fwy erchyll na rhyfel, a’r byw beunyddiol yng nghysgod angau.  Mae dros 400 o filwyr eisoes wedi marw yn Irac ac Afghanistan, ac roedd 10% o’r rheiny wedi eu lladd eu hunain oherwydd y cyflwr hwn yn ystod cyfnod o wasanaeth ymarferol. 

Hyd yn oed ar ôl gadael y lluoedd arfog, mae cynnydd yng nghyfraddau ysgariad, digartrefedd, goryfed a chamddefnyddio cyffuriau ymhlith cyn-filwyr, yn ddynion a merched fel ei gilydd.  Mae 9% o garcharorion, hynny yw 8,500 o bobl, yn gyn-filwyr, ac maen nhw deirgwaith yn fwy tebygol o gyflawni hunanladdiad na phobl eraill. 

Mae cymorth ar gael i ddioddefwyr gan y proffesiwn meddygol, a sefydlwyd hefyd ganolfannau penodol sydd â staff sy’n arbenigo yn y cyflwr.  Yr unig wlad ym Mhrydain sydd heb ganolfan o’r fath yw Cymru!

Darn 2

Un o eironïau mawr cymdeithas ddiwydiannol Maes Glo De Cymru – fel cymdeithasau tebyg mewn mannau eraill – oedd ei thuedd anorfod at hunan-ddinistr a chwalfa.  Er i ddynion gael eu denu yn eu cannoedd o filoedd at y ‘gweithie’ a magu eu teuluoedd yn eu sŵn a’u gwynt a’u golwg, ac er mai’r llwybr naturiol i’r rhan fwyaf o fechgyn wrth adael yr ysgol fyddai dilyn camre eu tadau at y talcen glo neu’r ffwrnais, dymuniad ysol llawer o rieni oedd i’w plant gael gwaith arall, llai peryglus, mewn mannau mwy dymunol.  Y ffordd glasurol i blant gweddol alluog ddianc rhag caledi a pherygl y bywyd diwydiannol a’r cyni a ddeuai adeg streic neu ddirwasgiad oedd ar hyd llwybr addysg, ac felly y bu yn achos Gwenallt.  O’r ysgol elfennol yn yr Allt-wen, enillodd ysgoloriaeth i Ysgol Sir Ystalyfera yn 1910.  Yn y flwyddyn academaidd 1916-17 bu Gwenallt yn ddisgybl-athro, a olygai rannu ei amser rhwng ei astudiaethau ei hun yn Ystalyfera a dysgu plant cynradd, ond cyn pen y flwyddyn honno, a chyn iddo gael cyfle i sefyll arholiad y Dystysgrif Uwch, roedd wedi’i garcharu oherwydd iddo wrthwynebu Deddf Gorfodaeth Filwrol. 

Ar ôl ei ryddhau o’r carchar yn 1919, treuliodd Gwenallt rai misoedd yn ymadfer ar ffermydd y tylwyth yn sir Gaerfyrddin cyn mynd ymlaen ym mis Hydref i Goleg Prifysgol Cymru, Aberystwyth.  To arbennig iawn o fyfyrwyr a aeth i’r Coleg y flwyddyn honno, y flwyddyn academaidd gyntaf wedi diwedd y Rhyfel; roedd llawer o’r bechgyn yn fyfyrwyr hŷn, rhai wedi treulio cyfnod yn y lluoedd arfog cyn dod yno, eraill wedi bod yn y carchar oherwydd eu daliadau, a chafodd Gwenallt ei hun yn rhan o gymdeithas eithriadol a fynnai gyfranogi’n llawn o fywyd y Coleg, gan herio’r arlwy academaidd a’r rheoliadau cymdeithasol fel ei gilydd. 

